
Sjúkratrygging greiðir bætur vegna veikinda hins vátryggða. Valkvæðir bótaþættir eru dagpeningar vegna tímabundinnar 
óvinnufærni og örorkubætur vegna varanlegar færnisskerðingar af völdum veikinda.  
 
Um vátrygginguna gilda þessir skilmálar auk almennra skilmála félagsins nr. 001. 
 
 
1. gr. Hvar gildir tryggingin? 

Vátryggingin gildir hvar sem er í heiminum.  
 

2. gr. Hvað bætir tryggingin? 
Vátryggingin greiðir bætur vegna tímabundins starfsorkumissis og varanlegrar örorku af völdum 
sjúkdóms.Sjúkratímabil er það tímabil þegar stöðugur missir starfsorku er fyrir hendi af völdum sjúkdóms, hvort 
sem einn sjúkdómur eða fleiri liggja til grundvallar missi starfsorkunnar. Bætur fyrir tímabil þegar um einangrun 
í sóttkví er að ræða á heimili eða á sjúkrahúsi að fyrirmælum heilbrigðisyfirvalda greiðast á sama hátt og við 
sjúkdóma.  
 

3. gr. Bætur vegna tímabundins missis starfsorku 
Verði vátryggður óvinnufær af völdum sjúkdóms greiðir félagið dagpeninga þá sem í gildi voru við upphaf 
sjúkratímabilsins. Dagpeningar eru greiddir eftir að biðtíma lýkur þar til vátryggður verður vinnufær að nýju eða 
við lok bótatíma þó ekki fyrir tímabil að loknum fimm árum frá upphafi sjúkratímabils. Biðtími reiknast frá þeim 
tíma sem óvinnufærni vátryggðs telst vera 50% eða meiri og greiðast dagpeningar eftir það í hlutfalli við 
starfsorkumissinn. Félagið ákveður hve mikill starfsorkumissirinn hefur verið og varanleika hans á grundvelli 
læknisvottorða og annarra gagna sem fyrir liggja. Engir dagpeningar greiðast ef óvinnufærni er metin minni en 
50%.  

Þrátt fyrir endurnýjun vátryggingarinnar greiðast bætur fyrir sama sjúkdóm eða læknisfræðilega tengda 
sjúkdóma samanlagt aldrei lengur en í þann bótatíma sem kemur fram í vátryggingarskírteini. Þegar lengra en 
12 mánuðir líða á milli bótaskyldra óvinnufærnitímabila hefjast bótagreiðslur fyrst að liðnum nýjum biðtíma. 
Sé tíminn skemmri reiknast ekki nýr biðtími. Nýr biðtími reiknast að fullu ef um ótengda sjúkdóma er að ræða.  
 

4. gr. Bætur vegna varanlegrar örorku 
Valdi sjúkdómur vátryggðum varanlegri örorku greiðast bætur á grundvelli þeirrar vátryggingarfjárhæðar sem 
í gildi var við upphaf sjúkratímabilsins. Örorkubætur greiðast í hlutfalli við metna örorku en engar bætur 
greiðast ef örorka er metin lægri en 25%. 

Örorku skal meta í hundraðshlutum og skal beitt læknisfræðilegu mati. Meta skal skerðingu á líkamlegri færni, 
án tillits til starfs, sérstakra hæfileika eða þjóðfélagsstöðu. Við mat á örorku skal beita hlutfallsreglu þegar við 
á. Örorka getur aldrei talist meiri en 100%.  

Meta skal örorku í fyrsta lagi einu ári eftir upphaf bótaskylds sjúkratímabils og eigi fyrr en þegar greiðslum 
dagpeninga lýkur með hliðsjón af ástandi vátryggða þá. Telji vátryggði eða félagið að örorka geti breyst, getur 
hvor aðili um sig krafist þess að endanlegu örorkumati verði frestað, þó ekki lengur en þrjú ár frá upphafi 
seinasta sjúkratímabils. Þótt gera megi ráð fyrir að ástand vátryggða kunni að breytast skal framkvæma 
örorkumat í síðasta lagi einu ári eftir að greiðslu dagpeninga lýkur. Ef líkur eru til að ástand hins vátryggða megi 
bæta með læknismeðferð, þjálfun og eða öðrum slíkum aðgerðum og hann veigrar sér við án gildra ástæðna 
að gangast undir slíkar aðgerðir, ber samt sem áður við ákvörðun örorku að taka tillit til hugsanlegs bata sem 
slíkar aðgerðir kynnu að hafa í för með sér. Vilji vátryggði eða félagið ekki una niðurstöðu örorkumats, sem 
borist hefur félaginu innan framangreindra tímamarka,  getur hvor aðili um sig lagt fram nýtt örorkumat á eigin 
kostnað innan 6 mánuða frá því að fyrri matsgerð barst félaginu. Frestur til framlagningar endanlegrar 
matsgerðar er þó aldrei skemmri en 3 ár frá upphafi sjúkratímabils. 
 
Ef vátryggði deyr áður en örorkumat fer fram skal örorka metin á grundvelli læknisfræðilegra gagna og greiða 
bætur í samræmi við það. Beri andlát að innan árs frá upphafi sjúkratímabils greiðast engar örorkubætur. 
 

5. gr. Undanþágur 
Félagið greiðir ekki bætur vegna: 
a. Sjúkdóms sem fyrst hafði sýnt einkenni áður en vátryggingin gekk í gildi nema að félagið hafi vitað um 

sjúkdóminn við gildistöku og veitt vátrygginguna þrátt fyrir það. 

b. Sjúkdóms sem fyrst sýndi einkenni á tímabili þegar vátryggingin var úr gildi nema félagið hafi vitað um 
sjúkdóminn þegar vátryggingin tók gildi að nýju. Sama gildir um versnandi heilsufarsástæður sem rekja má 
til þess tímabils er vátryggingin var úr gildi. 

c. Sjúkdóms sem orsakast hefur af notkun áfengis, deyfi- og eiturlyfja. 
d. Starfsorkumissis sem kona verður fyrir á meðgöngutíma, við fæðingu eða fósturlát, nema því aðeins að 

missir starfsorkunnar sé af völdum fylgikvilla. Í slíkum tilfellum er biðtími eigi skemmri en einn mánuður 
e. Sjúkdóms eða annarra afleiðinga ljósbaða, lækningameðferðar, skurðaðgerðar eða lyfjanotkunar nema 

framangreint sé að læknisráði vegna bótaskylds slyss eða sjúkdóms. 
f. Sjúkdóms sem orsakast af matareitrun, drykkjareitrun og neyslu nautnalyfja. 
g. Sjúkdóms vegna eitraðra lofttegunda. 
h. Slysa eða afleiðinga þeirra. Með orðinu „slys“ er hér átt við skyndilegan, utanaðkomandi atburð sem veldur 

meiðslum á líkama vátryggðs og gerist án vilja hans. 
 
6. gr. Hvernig eru bætur ákvarðaðar? 

Bótafjárhæðir reiknast á grundvelli gildandi vátryggingarfjárhæðar á upphafsdegi sjúkratímabils en breytast 
með vísitölu neysluverðs án húsnæðis frá þeim degi til uppgjörsdags.  
 

7. gr. Aldurstakmörk 
Vátryggingin fellur úr gildi í lok þess vátryggingarárs er vátryggður nær 66 ára aldri nema öðruvísi sé ákveðið í 
vátryggingarskírteininu. Félagið vátryggir ekki börn yngri en 16 ára gegn tímabundnum missi starfsorku. 
 

8. gr. Áhættubreyting 
Ef vátryggður dvelst erlendis í meira en hálft ár í senn ber honum að tilkynna félaginu um það og er félaginu þá 
heimilt að segja vátryggingunni upp fyrirvaralaust gegn því að endurgreiða iðgjaldið fyrir þann tíma sem eftir 
er af vátryggingartímabilinu. 

 
 

Skilmálar þessir gilda frá 2. október 2026 

